
A lô a ghe paiva un'arte e opea diviña

Cö pätan fâ di moîn, e fa cö fêugo

Vegnî e prie molle e diventâ caçiña,

E da særa e da limma l'ûso, e ô zêugo

Di mantexi, do morscio e da fuxiña,

E mette tutt’insemme, e tutt’a lêugo

Prie, legnammi, caçiña, coppi e moîn .

Pe fâ scae, mûage, soê, teiti e barcoîn.

E tutti ëan specialmente mäveggiæ

De vedde con mirabili travaggi

Formâse uña mirabile çittæ,

Che a l'aveiva ciù comodi e vantaggi,

E ciù bellezza e regolaritæ

Che tutte e so cabanne e i so villaggi,

E ne-i êuggi e ne-i atti sccetta e viva

A maveggia e a so gioia a traspariva.

E dä mæxima gioia elettrizæ

A-ô bosco, ä-e valle, e a-ô monte i so strunelli

E i so canti sarvæghi e destonæ

Favan sentî (strana armonia!) con quelli

Che cantava ô Spagnollo accompagnæ

Da-ô son aspro de sære e di martelli:

L’eco e canzoîn di Americhe e da Spagna

Dä valle ô ripeteiva e dä montagna.

Povei Indien! che per un lungo e tristo

Corso de vessazioîn e de malanni

Quell’arte e quell’inzegno avieivan visto

Che presto se dêuviavan pe-i so danni,

E che ne-a çittæ nêuva s’ëa provvisto

Da lô stessi un allogio a-i so tiranni,

Che i avieivan un giorno comme brûti,

Oppressi, matrattæ, mezi distrûti!

